Fa’aaliga o ou lagona

Imeli a se teine talavou i lona tina
Mo lo’u tina peleina MA!
E muamua la’u fa’afetai i le Atua ona o oe lo’u tina pele i lo’u loto. O le viiga lea e lē aunoa i lo’u gutu ma e ui ina mamao ma malūlū lenei atunuu, ae ua avea ma mea ua toe fafagu mai ai le tele o au a’oa’oga i lo’u olaga tuputupu a’e. E ui fo’i ua masa’a le ipu vai ma o lenei ua siliga le sailiga fofo na ou malaga mai ai, ae ou te molimau atu, ua faafouina mea uma i totonu o a’u ona o le agaga faamagalo o le Atua. Ua ou ala mai i le taeao ma malolo i le afiafi ma le loto filemu.

E sa’o lelei oe i le tele o aso sa e fautua mai ai e tu’u le ta’a i le uafu i seila e masani ona o mai atoa ai ma le ta’a i fale kalapu i le taulaga. Sa foliga mai e suamalie ae o lenei ua avea lo’u lē usita’i ma lo’u faita’aga ma mea ua maua ai a’u i lenei fa’amai e leai se fofo. E moni lau fautua mai i le muagagana Samoa, ‘e uo, uo foa’. O la’u vaega lava lea na faaosoa a’u ma te o ma le seila na toe talie ma o tala’i i tagata ina ua ta’u mai ua oti le seila na ‘ou maua mai ai le fa’ama’i. Ui i lea ua magalo mea uma aua e le mafai ona faamagalo mai le Atua ae le’i faamagaloa isi tagata i o tatou olaga a ea?  

Fa’afetai Ma, mo lau faamagaloga, faafetai mo lou alofa ma lau tatalo faatauanau mo a’u lau tama e toatasi. Ae va’ai oe, malie lou loto e mafai ona e faia le mea lea mo a’u –e mafai ona vala’au a’u uo na e o atu tou te talanoa? O lea na ou faalogo atu i tala musumusu a le foma’i i le faifeau e le o toe umi so’u taimi. O lona uiga o le 'ā e nofo na’o oe e aunoa ma se fanau e tausia oe pe a e matua. Ave i ai le imeli lea e faitau ai ma fai i ai ua ou faamagaloa latou ae o ese ma fale nofo totogi la e nonofo ai ae o atu tou te nonofo. E ala ona faapena aua e leai ni matua e alolofa moni i ai ma fautua pei ona e taumafai mai i a te a’u. A iai ni ou toe alofa mo ita fai le mea lena faamolemole Ma.  

 'O lo 'o lē mapu le asiasi mai pea o le faifea’u o Faai’uaso ma lona atalii o Iakopo lea ma te tupulaga. E talanoa mai lava Iakopo i le fia avea o ia ma misionare ona na iai se mea na tupu i lona olaga ua iloa ai foi e ia lona sese ma ua avea ma mea e mana’o ai e fa’aaogā lelei lona ola fia ulavale sa iai. Manatua fo’i o le atalii lea o le faifeau lea sa ta’u o le ‘mamoe uliuli’? Ha ha –pei lava o a’u a ea? Ana ou toe malosi ua ma o faatasi e fai ni galuega aogā mo tagata puapuagatia ‘aua ua lava fo’i le tu’i o le ola ia a Ma?
E le’o mafai ona faitau le Tusi Pa’ia na aumai e le faifea’u ae ‘o lo ‘o mafai ona ou faalogologo i au tatalo ma au lotu ia na pu’e mai iina. Pei lava o lea e te iinei. O lena ua feoloolo le pa’ulua o lou leo ha ha. Masalo o oe lea na maua mai ai fo’i si a’u pa’utolu o lo o fai nei pe a o mai asiasiga. Ia se’i fai sa’u moe ua sau le vaivai. E le uma lo’u fiafia (leai o le upu sa’o lava o le ‘oli’oli) e ui ina tele le tiga ma fa’alavelave i lo’u olaga taumafai ne’i mau faga’au e tavi’o solo i luga o lo’u tino ma foliga. E le’o aveesea fo’i e le tiga tutui ma le gāoi o vaega uma o lo’u tino le ‘oli’oli ona ua aveese e le Alii le mamafa o a’u amio leaga sa nanā ma oe si o’u tina pele. Manaia lau mau lea na imeli mai mo a’u - Roma 8:38-39 :
‘Aua ua ou mautinoa,e lē mafaia e le oti, po o le ola, po o agelu, po o ali’i, po o e malolosi, po o mea i nei ona po, po o mea atali, po o le maualuga po o le loloto, po o se tasi mea na faia, e le mafaia e ia mea ona faate’aeseina mai i tatou i le alofa o le Atua o lo o ia Keriso lo tatou Ali’i”.
Fa Ma – ‘aua e te popole, e lē tu’ulafoa’ia oe e le Alii lou Atua. Ou te alofa tele atu mo oe faapena lo tatou aiga atoa ma si a tatou ekalesia. Manuia le po Ma.
